Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, soldatapekorik gabeko enpresen kopuruaren bilakaera beste eskualde batzuetan baino okerragoa suertatu izanaren arrazoiari buruzkoa, Foru Diputazioak emana. Galdera argitaratu zen 2014ko maiatzaren 9ko 63. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeari atxikitako foru parlamentari Maiorga Ramírez Erro jaunak idatziz erantzuteko galdera egin du (8-14/PES-00103). Galdera hori 2014ko apirilaren 29ko 1316 sarrera-zenbakiarekin erregistratu zen. Hona Nafarroako Gobernuko Ekonomia, Ogasun, Industria eta Enpleguko kontseilariak horri buruz ematen dion informazioa:

1. Soldatako langilerik gabeko enpresen kopuruaren bilakaera beste eskualde batzuetan baino okerragoa izateko arrazoia.

Fenomeno horren azalpena ez da faktore bakarrera mugatzen, zeren eta errealitate konplexua baita. Halere, gertatutakoaren arrazoi garrantzitsu bat bilatu beharra dago Nafarroak soldatako langilerik gabeko enpresen ehunduran zeukan osaketa sektorialean. Zehazki, Enpresen Direktorio Nagusiaren (DIRCE) datuekin, baiezta daiteke ezen, krisia hasi baino lehentxeago, higiezinen burbuilaren eztandarekin asko sufritu behar zuten hiru sektore Nafarroako soldatako langilerik gabeko enpresen zati handi bat zirela. Honakoak ziren hiru sektore horiek:

Eraikinen eraikuntza.

Eraikuntza espezializatuarekin lotutako jarduerak.

Arkitekturako eta ingeniaritzako zerbitzu teknikoak; entsegu eta analisi teknikoak.

Horiek % 26,1 egiten zuten soldatako langilerik gabeko Nafarroako enpresen guztizkoan. Ehuneko hori nabarmen handiagoa da Espainiako ekonomiaren guztizkoan erregistratutakoa baino, % 19,1, eta horrek azalduko luke, hein batean gutxienez, galderan aipatzen den jokabide diferentziala.

Egoera honen ondorioak.

Ondorio nagusia lan merkatuan nabaritzen da. Krisia baino lehen, 2008ko hasieran, "Soldatako langilerik gabeko enpresaria edo langile independentea" kategorian lan egiten zutenek Nafarroan enplegua zuten langile guztien % 12,2 egiten zuten; Espainian, ordea, % 10,6 ziren. Ehuneko horiei buelta eman zaie; izan ere, une honetan % 11,3 eta % 12 dira, hurrenez hurren. 

Beste hitz batzuekin: Nafarroako okupazioaren galera Espainiakoa baino nabarmen txikiagoa izan bada ere, bai guztizko okupazioari dagokionez, bai besteren konturako lanari dagokionez, zer edo zer handiagoa izan da norberaren konturako lanaren kategorian.

Nafarroako Gobernuaren neurriak egoera horri aurre egiteko

Egoera hori kokatuta dago langabeziaren arazo orokorraren esparruan, halako moduz non enplegua sortzera bideratutako egintza eta politika guztiek arazo horri ere erantzuna ematen baitiote. Zehazkiago, honako programak aipa daitezke, besteak beste:

• ‑Enplegu autonomoa sustatzeko diru-laguntzak.

• ‑Nekazaritza-elikagaien arloko mikroenpresak sortzeko eta garatzeko laguntzak (2007-2013 LPGa).

• ‑Autonomo gisa ezartzeko mailegu hobaridunak.

• ‑Langabetuak autonomo gisa ezartzeko laguntza teknikorako diru-laguntza.

• ‑Autonomoei prestakuntza emateko diru-laguntza.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

